
Atuartut angajulliit


PULAARNERMI ATORTUSSAT PILLUGIT
Atortussat saaffiginnittarfimmi tunniunneqassapput. Aamma atortussat nammineq anillatsinneqarsinnaapput atuartullu pulaannginneranni piareersartillugit.

Atortussat tassaapput 
Saqqummersitap sannaata qulaanit isigalugu titartarneqarnera
Atuartunut paasissutissiaq ataaseq atuartullu akissutaannut immersuiffissaq ataaseq
Atuakkamut tassunga sammisami inissinneqarsimasunut quppernernut innersuussutit. (Kangerlummi sermilimmi uuma.....)
ATUARTITSISSUTIT PIGINNAASAQARFIILLU
Pinngortitalerineq, qimerluuineq kiisalu allattariarsorluni oqalullunilu attaveqatigiinneq.
ILINNIARNERMI ANGUNIAGASSAT
atuartut Kangiani (Ilulissat Kangiata Sermiani) uumasorpassuaqarneranut atatillugu uumassusilinnik uumassuseqanngitsunillu pisariaqartinneqartunik – kiisalu tamakkunani pisariaqartinneqartuni allannguutit pinngortitami ataqatigiinnermut qanoq sunniuteqarsinnaanerannik ilisimasaqalissapput
atuartut issittumi imaani inuussutissat uiguleriiaat pillugit paasisaqassapput – tassa uumasut artit ataasiakkaat kiisalu artit imminnut ataqatigiinnerat pillugit
atuartut uumasunik immikkoortiterisarneq pillugu paasisaqassapput
ILITSERSUINEQ
Atuartut minutsini aalajangersimasuni isumaqatigiissutigineqarsimasuni saqqummersitsineq misissorlugu aallartissapput. Misissuereerpata sulisut innersuussinerat naapertorlugu naapiffissami katersussavatit.
Saqqummersitsinerup sannaata qulaanit isigalugu titartarneqarnera eqqartussavarsi tassanilu sikumerngit Kangerlummi sermilimmi uumarsorpassualimmik takutitsisut ujassavaat.

Pappiaqqat nassuiassavatit.
Pappiaqqap paasissutissap saava naatsumik nassuiaatitaqarpoq. Pappiaqqallu tunuani uumasut arfinillit ataasiakkaat sikuminermiittut sammineranni naqinneq ataaseq nigaliami allassimavoq. Naqinnerit taakku nigaliamiittut arfinillit katiterukkit K-millu naggaserukkit, taava imaani miluumasup atia akuerineqaatissaq sunaanersoq paasisinnaavat. Imaanilu miluumasoq tassaavoq: ARFIVIK
Akissutinut immersuiffissami atuartut akissutiminnut atatillugu allattuiffissaqarput. Atuakkamut quppernernut innersuutit akissutissanik ujarlernerannut iluaqutaasinnaapput.
Akissutinut immersuiffissami sikuminernut ataasiakkaanut apeqqutit arlallit atuartut akisassaat allattorneqarsimapput. 

Digitalimik sulinissaq orniginartinneqarpat Kangiata Illorsuata ilikkagassanut isaaffia atorneqarsinnaavoq: pulaarnermi atortussat.

Atuartut marlukkaarlugit imaluunniit eqimattannguakkuutaarlugit agguataarlugit iluaqutaasinnaavoq. Atuartunut erseqqissassavat apeqqutit akissutissarsiorlugit aallartinnginneranni sikumerngit misissoqqissaarnissaat. Tupigusuutigisaminnik apeqquteqarnissaannik kajumissaassavatit.

Pulaarnerup nalaani/kingorna sikumerngit pillugit suliaqarnermi siunnersuutit

UPERNAAKKUT NAGGORISSISARNERA	q. 8-15
Sikuminermi titartaganngorlugu filmiliaq upernaakkut naggorissisarnera qanoq pisarnersoq takutinneqarpoq. Tamanna atuakkami atuarsinnaavat.

Atuartut makku pillugit oqaloqatigissavatit:
inuussutissat tappiorannartullu annertussusaat sumi annertunersaava, tamatumunngalu suna pissutaava?
sunaana sermip ningimarnga, qanoq ingerlaartarpa, sermeq iigaraangat sumik pisoqartarpa?
upernaakkut naggorissisarnerata nalaani fotosyntese sumut pingaaruteqarpa, kiisalu tamanna sooq upernaakkut naggorisseruttornerani pisarpa?

ILLEQQAT	q. 16-21
Illeraq uumasut arlalinnik cellellit akornanni nalinginnaanerpaavoq issittumilu inuussutissat uiguleriiaanni pingaaruteqarluinnartuuvoq. Qeqertarsuup Tuani Kangianilu illeraq orsoqarluartuuvoq taaguuteqarlunilu Calanus.
Illeqqanut sikumi quajaatit naasullu tappiorannartut allat sikup ataani inuunermut naleqqussarsimasut inuussutitut tunngaviupput. Sikumi quajaatit seqerngup qinngorneqarpianngitsumi fotosyntesemik iluaquteqarsinnaanerminnik naleqqussarsimapput.

Atuartut makku pillugit oqaloqatigissavatit:
uumassusillit ataatsimik arlalinnillu cellellit 
inuussutissat uiguleriiaat suunersoq, illeqqallu amerlassusaat annikillippata tamanna inuussutissanut uiguleriiaanni pinngortitamik ataqatigiinnermut qanoq sunniuteqassava
uumassusilik avatangiisiminut immikkuullarissuseqalerluni naleqqussarsimasoq qanoq nassuiarneqarsinnaava.


KINGUPPAK	q. 22-29
Kinguppak hermafroditiuvoq, tassa angutiviaaqqaariarluni arnavianngortarpoq issittumilu imaani inuussutissani uiguleriiaani inuussutissat pingaarnerit ilagaat. Tamatumalu saniatigut Ilulissani aalisarnermi aningaasarsiornermilu annertuumik pingaaruteqarpoq.
Atuakkami peqquit allat marluk pillugit atuarneqarsinnaapput: isituuaraq saattuarlu. Isituuaraq aamma krillimik taaguuteqarpoq, tamakkulu immap sikuata ivigaanik killuisartutut eqqartorneqartarpoq. 

Atuartut makku pillugit oqaloqatigikkit:
uumasut hermafroditinngorlutik sooq ineriartorsimanerat
peqquaq sunaanersoq, Ilulissallu Kangiata peqquit allat sorliit inuunersut.
krillit issittumi imaani inuussutissani uiguleriiaani qanoq pingaaruteqarpat

QALERALIK 	q. 30-37
Qaleralik Ilulissat Kangiani aalisakkani amerlanerpaapput Qeqertarsuullu Tunuaniittuni qaleralinnit pualanerulaarluni. Qaleralik immap naqqani aalisakkanut allanut naleqqiullugu immap naqqani ikeranilu uumasuuvoq. Tamatuma sanatiagut qaleralik talerpimmut sammisuuvoq aalisakkanullu allanut natermiunut naleqqiullugu allaassutaa tassaavoq isaa saamerleq timaata saneraaniikkami isaatalu talerperliup eqqaaniinnani. 
Atuakkami aalisakkat allat marluk pillugit atuarsinnaavutit, tassa: eqalugaq aamma eqalussuaq. Eqalugaq aammini ”qerinaveersaateqarami” issittorujussuarmi inuunermut naleqqussarsimavoq. Eqalussuaq annertunerusumik tappiitsuuvoq, tassa isigisaqarsinnaanngingajappoq, kisianni neriniarnermut iluaqutigisinnaasaminik maluginiutinik allanik ineriartortitsisimavoq.

Atuartut makku pillugit oqaloqatigikkit:
qaleralik sooq immap naqqani ikeranilu uumanermut naleqqussarsimanersoq
eqalugaq issittumi inuussutissani uiguleriiaani qanoq pingaaruteqartiginersoq
eqalussuaq uumasuni qimerlulinni uumassuseqqortunerpaavoq, illeqqanillu isaani nipinngasunik inooqateqarnerminut qanoq naleqqussarsimanersoq.

AATAAQ 	s. 38-45
Aataaq nunarsuup affaani avannarlermi puisini nalinginnaanersaavoq puisinilu sukkanersaalluni. Aarluarsutut naluttarpoq, taamaalillunilu silaannap immamut naleqqiullugu sukkanarnerunera iluaqutigisarpaa. Puisip piaraa sikumi inuusarpoq, inuunermilu aallaqqaataani meqquni kisiisa issimut illersuutigisarpai.
 
Atuakkami puisi alla pillugu atuarneqarsinnaavoq, tassalu: natseq. Natseq sikumi inuunermut naleqqussarsimavoq; kukiffaqarpoq, taakkulu atorlugit alluliorsinnaalluni.

Atuartut makku pillugit oqaloqatigikkit:
silaannap immamut naleqqiullugu assornarnera, aataamullu tamanna qanoq iluaqutigineqartarnera
puisip piaraata inersimasullu isikkuisa assigiinngissusaat 
puisut miluumasuupput, imaani miluumasunik allanik ilisimasaqarnersut
natsiup piaqqani uumasunut kiisortunut issimullu qanoq illersortarneraa

ARFIVIK 	q. 46-55
Arfivik arfiuvoq soqqalik, nunarsuarmilu issunerpaamik orsoqarpoq. Tamatuma saniatigut aamma nunarsuarmi miluumasuni uumassuseqqortunerpaavoq. Tappiorannartut nerisaanut tunngaviupput.
Atuakkami arferit allat marluk pillugit atuarneqarsinnapput, tassa: qipoqqaq aamma qilalugaq qernertaq. Qipoqqap nikallungarpaluttumik assigiinngiiartumik erinarsortar-
nini tusaamaneqaatigaa. Qilalugaq qernertaq uumasuni takinerpaamik tuugaaqarpoq.

Atuartut makku pillugit oqaloqatigikkit:
arfeq soqqalik sunaanersoq, arferillu allat assigiinngitsut sorliit siumorneqarsinnaanersut
qipoqqap sooq erinarsortarnera, uumasullu allat erinarsortarnersut
sooq qilalugaq qernertaq angutiviaq kisimi nalinginnaasumik tuugaaqartarnersoq

Pulaareernerup kingorna suliassatut siunnersuutit allat 

Klassimi ataatsimoorlusi inaarutaasumik eqikkaassaasi, atuartullu eqimattannguakkuutaarlutik akissutitik oqaloqatigissutigissavaat. Eqimattat akissutit pitsaanerpaat toqqassavaat, taakkulu atuaqatiminnut tamanut tusarliutissavaat.

Pulaareernerup kingorna makku sammillugit nangissinnaavasi:
silap allanngoriartornera, upernaakkullu naggorissisarnerata qanoq innikkut aallartittarneranik sunniuteqarsinnaanerat kiisalu Qeqertarsuup Tunuani Ilulissallu Kangiani uumasoqatigiinnut tamanut kingunerisinnaasai.
ineriartorneq naleqqussarnerlu. Avatangiisinut assigiingitsunut uumasut qanoq ineriartorsimanersut qanorlu naleqqussarsimanersut. Kiisalu uumasut assigiinngitsut suut immikkuullarissutigineraat.
Uumasoqatigiinni assigiinngitsuni inuussutissat uiguleriiaat assigiinngitsut ilusilersorlugit suliarisinnaavasi.

